
Dell’AneideCanto ii.





129.





Cossì facenno na tremenna cera,

’Nfi a l’autaro lo viecchio strascenaje,

E ’n trà lo sango de lo figlio, ch’era

Caduto muorto llà, lo mbroscenaje.

Co na mano acciaffaje la capillera,

E co l’autra la spata le ’nfilaje

Pe nfi a lo pummo dintro a no filetto;

Po le tagliaje lo cuollo nietto, nietto.






130.





Chisto de Priamo fù, potta de Zanno!

Lo fineamaro, e la desgratia brutta,

Dapò che Troja soa co lo mal’anno

Vedde lo sfortunato arza, e destrutta:

Chillo che co lo scettro, e lo commanno

Mettea lo tremmoliccio all’Asia tutta.

E llà ’n terra restaje sto gran Signore

Cuorpo senza la capo, e senza onore.






131.





Tanno a chillo spettacolo tremenno

Pe spaviento io restaje friddo, e jelato:

M’allecordaje de patremo, vadenno

Priamo, viecchio comm’isso, sfecatato:

E co Ascanio me jea spisso venenno

Creusa pe la mente, e stea sturbato,

Che non me fosse chella sbregognata,

Chillo acciso, e la casa sacchiata.






132.





Me voto arreto, e de la gente mia

Cerco, chi ’ntuorno a me se ’ntrattenesse:

Trova compagne và! chi pe na via,

Chi pe n’autra scappaje ste cacavesse.

Chi sse ’mpizzaje pe zirria, e pe pazzia

’N miezo a le shiamme, azzò se nc’arrostesse.

Chi sautare credennose a lo muollo

Da coppa a bascio, se roppe lo cuollo.




Iam-

